
RUKUN  NEGARA

BAHAWASANYA negara kita Malaysia mendukung cita-cita untuk
mencapai perpaduan yang lebih erat di kalangan seluruh
masyarakatnya; memelihara satu cara hidup demokratik; mencipta
masyarakat yang adil bagi kemakmuran negara yang akan dapat
dinikmati bersama secara adil dan saksama; menjamin satu cara
yang liberal terhadap tradisi-tradisi kebudayaan yang kaya dan
berbagai-bagai corak; membina satu masyarakat progresif  yang akan
menggunakan sains dan teknologi moden;

MAKA KAMI, rakyat Malaysia,  berikrar akan menumpukan seluruh
tenaga dan usaha kami untuk mencapai cita-cita tersebut berdasarkan
atas prinsip-prinsip berikut :-

KEPERCAYAAN KEPADA TUHAN

KESETIAAN KEPADA RAJA DAN NEGARA

KELUHURAN PERLEMBAGAAN

KEDAULATAN UNDANG-UNDANG

KESOPANAN DAN KESUSILAAN

FALSAFAH PENDIDIKAN KEBANGSAAN

Pendidikan di Malaysia ialah suatu usaha berterusan ke arah
memperkembang potensi individu secara menyeluruh dan
bersepadu untuk melahirkan insan yang seimbang dan
harmonis dari segi intelek, rohani, emosi, dan jasmani,
berdasarkan kepercayaan dan kepatuhan kepada Tuhan.
Usaha ini adalah bertujuan untuk melahirkan warganegara
Malaysia yang berilmu pengetahuan, berketerampilan,
berakhlak mulia, bertanggungjawab dan berkeupayaan
mencapai kesejahteraan diri serta memberikan sumbangan
terhadap keharmonian dan kemakmuran keluarga,
masyarakat, dan negara.

          FALSAFAH PENDIDIKAN
       KESUSASTERAAN MELAYU

Pendidikan Kesusasteraan Melayu di
Malaysia bertujuan untuk menjana
minda, rohani, dan emosi,
mengukuhkan jati diri, menyuburkan
budaya bangsa, dan memupuk sikap

       ke arah pembinaan insan bestari.



xi

Kata Pengantar

Kurikulum persekolahan kebangsaan mendukung hasrat mulia
negara bagi menyediakan pendidikan bertaraf dunia kepada
generasi masa kini dan akan datang.  Penyemakan kurikulum
bertujuan untuk menyepadukan elemen terkini dalam
pendidikan, memenuhi semangat Falsafah Pendidikan
Kebangsaan, dan menyediakan murid untuk menghadapi
cabaran pendidikan pada abad ke-21.

Kurikulum yang disemak semula memberikan penekanan
kepada nilai kemanusiaan dan semangat patriotik untuk
menyedarkan murid tentang peranan dan tanggungjawab
mereka sebagai warganegara maju dan masyarakat berilmu.
Murid dididik untuk berfikir, berilmu pengetahuan luas, beretika
tinggi, bijaksana, serta dapat menggunakan teknologi
maklumat dan komunikasi secara berkesan.  Diharapkan
kurikulum ini dapat melahirkan murid yang berkeyakinan dan
tabah mengatasi segala rintangan dan cabaran dalam
kehidupan.

Sukatan Pelajaran Kesusasteraan Melayu ini dapat
melengkapkan murid dengan ilmu sastera agar dapat
melahirkan generasi yang mencintai bahasa ke arah
pemantapan cita rasa sastera di kalangan masyarakat.

Kementerian Pendidikan merakamkan penghargaan dan
ucapan terima kasih kepada setiap individu dan institusi atas
sumbangan kepakaran, masa, dan tenaga sehingga
terhasilnya sukatan pelajaran ini.

(DATUK  ABDUL RAFIE BIN MAHAT)
Ketua Pengarah Pendidikan Malaysia
Kementerian Pendidikan Malaysia.



PENDAHULUAN

Kesusasteraan Melayu  ialah mata pelajaran bagi Tingkatan 4
dan 5 dalam Kurikulum Bersepadu Sekolah Menengah
(KBSM). Pendidikan Kesusasteraan Melayu selaras dengan
aspirasi Falsafah Pendidikan Kebangsaan untuk melahirkan
insan yang seimbang dan harmonis dari segi intelek, rohani,
emosi, dan jasmani. Menyedari bahawa kesusasteraan ialah
cerminan masyarakat dan budaya, maka kesusasteraan
sangat penting dipelajari oleh semua murid. Dengan ini, murid
dapat memahami manusia dan kemanusiaan melalui apresiasi
karya kesusasteraan Melayu.

Selain itu, pendidikan Kesusasteraan Melayu berupaya
mengukuhkan  penguasaan Bahasa Melayu di kalangan murid
dan  merealisasikan pengetahuan kesusasteraan dalam
bidang kerjaya. Pendidikan Kesusasteraan Melayu juga
bertujuan untuk mendidik murid agar dapat menikmati
kehalusan dan keindahan karya sastera Melayu. Oleh itu,
Sukatan Pelajaran Kesusasteraan Melayu Sekolah Menengah
harus menjadi landasan  ke arah melahirkan Mata Pelajaran
Kesusasteraan Melayu Dalam Kerjaya  untuk melatih murid
dalam pelbagai bidang kerjaya yang berkaitan seperti
kewartawanan, penyiaran, dan pengkaryaan seni.

Sukatan Pelajaran Kesusasteraan Melayu kali terakhir digubal
pada tahun 1991. Sukatan Pelajaran ini memerlukan
penyemakan semula supaya selaras dengan matlamat dan
aspirasi Falsafah Pendidikan Kesusasteraan Melayu.  Sukatan
Pelajaran Kesusasteraan Melayu Sekolah Menengah yang
disemak semula dilaksanakan pada tahun 2003. Sukatan ini
memasukkan beberapa elemen baharu dalam pengisian
kurikulum, iaitu ilmu, peraturan sosiobudaya, nilai
kemanusiaan, kewarganegaraan, dan kemahiran bernilai
tambah.

TAKRIF  KESUSASTERAAN MELAYU DALAM
PENDIDIKAN

Kesusasteraan Melayu dalam konteks pendidikan ialah karya
asal yang tertulis dalam bahasa Melayu berunsurkan keindahan
dan kehalusan, sama ada berbentuk novel, cerpen, drama,
sajak,  prosa tradisional atau puisi tradisional bagi mengimbangi
perkembangan intelek, rohani, emosi,  dan jasmani di samping
memaparkan nilai kemanusiaan, dan citra  masyarakat.

MATLAMAT

Matlamat kurikulum Kesusasteraan Melayu sekolah menengah
adalah untuk melengkapkan murid dengan ilmu sastera agar
mereka dapat menghayati, menghargai, mencintai,  dan
memupuk rasa bangga terhadap bahasa dan sastera Melayu
dalam bidang pendidikan  dan  kerjaya  ke arah pemantapan
cita  rasa sastera di kalangan masyarakat.

OBJEKTIF

Kurikulum  Kesusasteraan Melayu membolehkan murid:

i. memahami isi dan menganalisis aspek  sastera.

ii. mengapresiasi karya sastera melalui  aktiviti  sastera.

iii. menghayati dan menghargai  estetik  bahasa.

iv. menghargai penulis dan  karya  yang dihasilkannya.

v. memberikan pandangan, menilai karya sastera secara
kritis, dan menyuburkan nilai kemanusiaan  di samping
memupuk semangat cinta akan negara.

vi.    menghasilkan  karya sastera  yang  pelbagai,  sesuai
dengan kebolehan murid.

vii. memupuk budaya membaca untuk memperkembang
dan mengekalkan minat terhadap sastera Melayu.

ORGANISASI KANDUNGAN

Kurikulum Kesusasteraan Melayu Sekolah Menengah digubal
dengan memberikan fokus kepada Hasil Pembelajaran yang
perlu dikuasai oleh murid. Hasil Pembelajaran ini berteraskan
aspek sastera melalui teks yang dikaji serta disepadukan
dengan eleman perisian kurikulum.

Aspek Sastera

Apresiasi karya sastera dilaksanakan melalui kajian teks.
Kajian ini berdasarkan aspek sastera,  iaitu tema dan
persoalan, watak dan perwatakan, plot, latar, gaya bahasa,
bentuk, nada, sudut pandangan, nilai kemanusiaan,  dan
pengajaran.  Kajian teks ini meliputi bidang prosa dan puisi.
Prosa terbahagi kepada prosa moden dan prosa tradisional.
Prosa moden terdiri daripada genre novel, cerpen,  dan drama.
Prosa tradisional pula terdiri daripada genre sastera sejarah,
sastera epik, sastera hikayat, dan sastera rakyat.  Puisi pula
meliputi puisi tradisional iaitu pantun, syair, gurindam,  dan
seloka  serta  puisi moden, iaitu sajak.

Hasil Pembelajaran

Hasil pembelajaran ialah pernyataan yang ditafsirkan daripada
objektif kurikulum Kesusasteraan Melayu. Hasil pembelajaran
dibina dengan menyepadukan aspek sastera dengan
kemahiran bahasa serta pengisian kurikulum. Pernyataan hasil
pembelajaran merupakan petunjuk yang jelas tentang apa
yang dapat dicapai oleh murid. Oleh itu, hasil pembelajaran
memerlukan pendekatan yang berfokus kepada gaya
pembelajaran murid. Hasil pembelajaran juga dapat membantu
guru memilih kandungan, kaedah, sumber, dan prosedur
pengajaran yang relevan dan berkesan. Selain itu, hasil
pembelajaran dapat membantu dalam membuat pengukuran
dan penilaian terhadap pencapaian murid.  Hasil Pembelajaran
Kesusasteraan Melayu meliputi   pengenalan kesusasteraan
Melayu dan aspek-aspek sastera yang terdiri daripada   tema
dan persoalan, watak dan perwatakan, plot, latar, gaya bahasa,
sudut pandangan, nilai kemanusiaan, dan pengajaran.
Terdapat dua hasil pembelajaran dalam kurikulum
Kesusasteraan Melayu, iaitu Hasil Pembelajaran Utama dan
Hasil Pembelajaran Khusus. Hasil Pembelajaran Utama  dapat
dicapai melalui penguasaan Hasil Pembelajaran Khusus.

Pengisian Kurikulum

Pengisian kurikulum terdiri daripada elemen yang
mencantumkan perkembangan terkini dalam pendidikan, iaitu
aspek ilmu, peraturan sosiobudaya,  nilai kemanusiaan,
kewarganegaraan,  dan kemahiran bernilai tambah yang
merangkum  kemahiran berfikir, kemahiran teknologi maklumat
dan komunikasi (ICT), kemahiran belajar cara belajar, kajian
masa depan,  kecerdasan pelbagai, pembelajaran

konstruktivisme,  dan pembelajaran kontekstual.
Semua elemen ini dapat diaplikasikan oleh murid dalam
kehidupan harian. Di samping itu, nilai kemanusiaan dan
kewarganegaraan diberi penekanan selaras dengan matlamat
negara membangunkan masyarakat madani.

HASIL PEMBELAJARAN

Hasil Pembelajaran menjadi teras pengajaran dan
pembelajaran di bilik darjah.  Hasil pembelajaran ini dibina
secara menyepadukan aspek sastera, iaitu tema atau
pemikiran dan persoalan, watak dan perwatakan, plot, latar,
gaya bahasa, sudut pandangan, nilai kemanusiaan, dan
pengajaran dalam  prosa,  drama, dan puisi dengan elemen
pengisian kurikulum, iaitu ilmu, peraturan sosiobudaya, nilai
kemanusian, kewarganegaraan, dan kemahiran bernilai
tambah.

A Pengenalan Kesusasteraan Melayu

1.0 Menghuraikan definisi kesusasteraan,  ciri,
bentuk, sejarah perkembangan,  dan peranan
kesusasteraan Melayu

1.1 Menerangkan definisi  kesusasteraan.

1.2 Menerangkan definisi kesusasteraan Melayu.

1.3 Menyenaraikan ciri kesusasteraan.

1.4 Menerangkan bentuk  kesusasteraan.

1.5 Menggalurkan sejarah perkembangan
kesusasteraan Melayu secara ringkas.

1.6 Menjelaskan peranan kesusasteraan Melayu.

B     Prosa

1.0    Menghuraikan definisi, jenis, ciri,   dan peranan
prosa

1.1 Menjelaskan definisi  prosa.

1.2 Menerangkan jenis  prosa.

1.3 Membandingkan ciri  prosa.

1.4 Menghuraikan peranan  prosa   dalam masyarakat.

2.0 Menerangkan biodata pengarang   prosa   yang
dikaji

2.1 Menerangkan butir-butir  peribadi pengarang.

2.2 Menerangkan latar belakang kepengarangan,
          sumbangan,  dan kejayaan pengarang.

3.0 Menghuraikan  tema dan persoalan dalam  karya
prosa

3.1 Menerangkan definisi  tema dan persoalan.

3.2 Menghuraikan tema dalam karya.

3.3 Menghuraikan persoalan dalam karya.

3.4 Menghubungkaitkan persoalan dengan tema
dalam karya.

4.0     Menganalisis  watak dan perwatakan dalam
          karya  prosa

 4.1 Menerangkan definisi watak dan perwatakan.

 4.2 Menerangkan jenis watak dalam karya

 4.3 Menganalisis perwatakan luaran dan dalaman
watak  dalam karya.

 4.4 Membandingkan  watak-watak  dalam karya.

 4.5 Menghuraikan peranan watak dalam karya.

5.0     Menghuraikan plot dalam karya  prosa

5.1 Menerangkan definisi  plot.

5.2   Menerangkan jenis plot dalam karya.

5.3   Menjelaskan binaan plot dalam karya.

5.4   Menghuraikan teknik  plot dalam  karya.

5.5   Menghuraikan peranan  teknik plot dalam karya .

6.0     Menghuraikan latar dalam karya  prosa

6.1 Menerangkan definisi  latar tempat, latar masa,
dan latar masyarakat.

6.2 Menerangkan latar tempat, latar masa, dan latar
masyarakat dalam karya yang dikaji.

6.3 Menghubungkaitkan latar tempat, latar masa,
dan latar masyarakat dengan peristiwa dalam
karya yang dikaji.

7.0      Menganalisis gaya bahasa dalam karya  prosa

7.1 Menerangkan definisi  gaya bahasa.

7.2 Menghuraikan aspek gaya bahasa.

7.3 Menerangkan diksi, dialek, bahasa asing,
bahasa arkaik, bahasa istana,  dan peribahasa
dalam karya.

7.4 Mengenal pasti ayat pendek dan ayat panjang
dalam karya.

7.5 Menganalisis unsur bahasa dalam karya.

8.0     Menghuraikan sudut pandangan  dalam  prosa

8.1 Menerangkan definisi  sudut pandangan.

8.2 Menyenaraikan jenis  sudut pandangan.

8.3 Menghuraikan jenis sudut pandangan dalam
karya yang dikaji.

9.0    Menganalisis  nilai kemanusiaan dan pengajaran
dalam  karya   prosa

9.1 Menerangkan  definisi  nilai kemanusiaan  dan
pengajaran.

9.2 Menjelaskan nilai kemanusiaan dalam karya.

9.3 Menjelaskan pengajaran dalam karya.

9.4 Menghubungkaitkan nilai kemanusiaan dengan
pengajaran dalam karya.

10.0 Menghasilkan dan mempersembahkan karya
kreatif

10.1 Menyenaraikan dan memilih idea daripada
sumber yang pelbagai.

10.2 Mengemukakan idea dalam bentuk lisan dan
lakaran.

10.3 Menyusun dan memilih peristiwa yang sesuai
dengan jalan cerita.

10.4 Menulis cerita dengan menggunakan bahasa
yang tepat, indah,  dan menarik.

10.5 Menyunting dan menilai karya yang telah
dihasilkan.

10.6 Mempersembahkan karya kreatif.

C       Drama

1.0 Menghuraikan definisi, jenis, ciri, teknik,  dan
peranan drama

1.1 Menyatakan  definisi   drama.

1.2 Menerangkan jenis   drama.

1.3 Menerangkan ciri  drama.

1.4 Menerangkan teknik drama.

1.5 Menghuraikan peranan  drama dalam
masyarakat.

2.0     Menerangkan  biodata pengarang  drama yang
dikaji

2.1 Menerangkan butir-butir  peribadi pengarang.

2.2 Menjelaskan latar belakang  kepengarangan,
sumbangan, dan kejayaan pengarang.

3.0     Menjelaskan pemikiran dan persoalan dalam
drama

3.1 Menerangkan definisi pemikiran dan persoalan
drama.

3.2 Menghuraikan pemikiran dalam dramai.

3.3 Menghuraikan persoalan dalam dramai.

3.4 Menghubungkaitkan antara  pemikiran dan
persoalan dalam drama  dengan realiti
masyarakat.

4.0 Menganalisis  watak dan perwatakan dalam
drama

4.1 Menerangkan  definisi  watak dan perwatakan.

4.2 Menerangkan jenis watak dalam drama.

4.3 Menghuraikan  perwatakan   luaran dan
dalaman watak  dalam drama.

4.4 Membandingkan watak-watak dalam drama.

5.0     Menghuraikan plot dalam  drama

5.1   Menerangkan definisi plot.

5.2 Menerangkan jenis  plot.

5.3   Menjelaskan binaan plot dalam drama.

5.4   Menghuraikan teknik  plot  dalam  drama.

5.5 Menerangkan maksud prolog, babak, adegan,
episod dan epilog.

5.6 Menghubungkaitkan babak, adegan dan  episod
dengan plot dalam drama.

5.7    Menghuraikan peranan teknik  plot  dalam
drama.

6.0     Menghuraikan latar dalam  drama

6.1 Menerangkan definisi latar tempat, latar masa,
dan latar masyarakat dalam drama.

6.2 Menerangkan latar tempat, latar masa, dan latar
masyarakat dalam drama.

6.3 Menghubungkaitkan antara  latar tempat, latar
masa, dan latar masyarakat dengan peristiwa
dalam drama.

7.0     Menganalisis gaya bahasa dalam  drama

7.1   Menerangkan definisi  gaya bahasa.

7.2 Menghuraikan aspek gaya bahasa.

7.3 Menerangkan  diksi, dialek, bahasa asing,
bahasa arkaik, bahasa istana,  dan peribahasa
dalam drama.

7.4 Menjelaskan penggunaan dialog, monolog,  dan
monolog dalaman  dalam drama.

7.5    Menganalisis aspek unsur bahasa dalam
drama.

8.0    Menganalisis  nilai kemanusiaan  dan  pengajaran
dalam  drama

8.1    Menerangkan definisi  nilai kemanusiaan dan
pengajaran.

8.2   Menjelaskan nilai kemanusiaan dalam drama .

8.3   Menjelaskan pengajaran dalam drama.

8.4 Menghubungkaitkan  antara nilai kemanusiaan
dengan pengajaran dalam drama.

9.0     Menghasilkan skrip  dan  mempersembahkan
drama

9.1    Menyenaraikan dan memilih idea daripada
sumber yang pelbagai.

9.2 Mengemukakan idea dalam bentuk lisan dan
lakaran.

9.3 Menyusun dan memilih peristiwa yang sesuai
dengan jalan cerita.

9.4 Menyesuaikan prolog, babak, adegan, episod
dan epilog dengan jalan cerita.

9.5 Menulis skrip drama.

9.6    Menyunting dan menilai skrip drama.

9.7    Mempersembahkan dan menilai drama.

D       Puisi

1.0 Menghuraikan definisi, jenis, ciri,  dan peranan puisi

 1.1   Menerangkan  definisi   puisi.

 1.2   Menerangkan jenis  puisi.

 1.3   Membandingkan ciri  pelbagai jenis puisi.

 1.4   Menghuraikan peranan  puisi dalam masyarakat.

 2.0  Menerangkan biodata penyair  yang  dikaji karyanya

2.1 Menerangkan butir-butir peribadi penyair.

2.2 Menerangkan latar belakang kepenyairan,
sumbangan,  dan kejayaan penyair.

 3.0 Menghuraikan maksud puisi

 3.1 Menerangkan maksud rangkap puisi yang dikaji.

 3.2 Menjelaskan maksud keseluruhan puisi yang
          dikaji.

 4.0     Menghuraikan  tema dan persoalan dalam  puisi

4.1    Menerangkan definisi  tema dan persoalan.

4.2    Menghuraikan persoalan dalam puisi yang dikaji.

4.3 Menghubungkaitkan  antara  persoalan dengan
tema dalam puisi yang dikaji.

5.0      Menganalisis  bentuk puisi

 5.1 Menghuraikan bentuk puisi yang dikaji.

 5.2 Membandingkan bentuk  pelbagai jenis puisi
          yang dikaji.

 6.0     Menganalisis gaya bahasa dalam  puisi

 6.1    Menerangkan  definisi  gaya bahasa dalam
puisi.

 6.2   Menerangkan  diksi,  dialek, bahasa asing,
bahasa istana, bahasa arkaik, dan peribahasa
dalam puisi.

 6.3   Menganalisis unsur bahasa dalam puisi yang
dikaji.

 6.4   Menganalisis  unsur  bunyi dalam puisi yang
dikaji.

7.0     Menghuraikan nada dalam puisi

7.1     Menerangkan  definisi  nada.

7.2     Menerangkan jenis nada.

7.3     Menghuraikan  nada dalam puisi yang dikaji.

7.4     Menghubungkaitkan nada dengan tema   dalam
puisi yang dikaji.

8.0     Menghuraikan nilai kemanusiaan  dan pengajaran
dalam  puisi

8.1    Menerangkan  definisi  nilai kemanusiaan  dan
pengajaran.

8.2 Menghuraikan  nilai kemanusiaan dan
pengajaran dalam puisi yang dikaji.

8.3 Menghubungkaitkan nilai kemanusiaan dengan
pengajaran dalam puisi yang dikaji.

 9.0 Menghasilkan   dan mempersembahkan puisi

9.1   Menyenaraikan dan memilih idea daripada
sumber yang pelbagai.

9.2   Mengemukakan idea dalam bentuk lakaran atau
lisan.

9.3 Menulis puisi menggunakan bahasa puitis.

9.4 Menetapkan bentuk puisi.

9.5 Memurnikan  puisi yang telah dihasilkan.

9.6 Mempersembahkan dan menilai puisi.

Pengisian Kurikulum

Elemen   dalam   pengisian   kurikulum   ialah  ilmu,   nilai
kemanusiaan, kewarganegaraan, peraturan sosiobudaya,
dan kemahiran bernilai tambah. Penerangan ringkas bagi
setiap elemen diberikan di bawah.

1.0    Ilmu

Ilmu merangkumi pelbagai bidang ilmu dan disiplin, contohnya
ilmu dalam bidang sains, dan geografi yang dapat digunakan
untuk memperkembang ilmu sastera dan kemahiran sastera.
Ilmu juga termasuk perkara semasa yang boleh
dipertimbangkan oleh guru dalam pengajaran dan
pembelajaran.

2.0    Nilai Kemanusiaan

Nilai kemanusiaan yang dikenali juga sebagai nilai murni  atau
nilai moral bermaksud sesuatu perbuatan atau tingkah laku
positif yang diamalkan dalam kehidupan seharian. Penyerapan

nilai kemanusiaan dalam pendidikan Kesusasteraan Melayu
adalah untuk melahirkan insan yang baik serta memiliki akhlak
mulia.  Selain itu,  penghayatan dan amalan nilai kemanusiaan
bertujuan untuk membentuk generasi muda yang berhemah
tinggi dan berperibadi mulia.  Pemahaman dan kesedaran
tentang nilai  kemanusiaan masyarakat Malaysia harus
dipupuk secara langsung dan tidak langsung, serta dilanjutkan
kepada pemahaman di peringkat antarabangsa selaras
dengan keperluan globalisasi.

3.0     Kewarganegaraan

Penyerapan patriotisme dan kewarganegaraan dalam
pendidikan Kesusasteraan Melayu mengutamakan
pemupukan semangat cinta dan taat akan tanah air. Di samping
itu, pemupukan unsur ini bertujuan untuk melahirkan
warganegara yang baik dan meningkatkan komitmen individu
terhadap bangsa dan negara.

4.0     Peraturan Sosiobudaya

Peraturan sosiobudaya dalam pendidikan Kesusasteraan
Melayu menjelaskan hubungan antara masyarakat dengan
budaya yang terdapat dalam karya sastera dan kehidupan
seharian. Peraturan sosiobudaya ini mencerminkan falsafah
dan keperibadian masyarakat Malaysia.

5.0    Kemahiran Bernilai Tambah

Kemahiran bernilai tambah ialah kemahiran yang diajarkan
dalam bilik darjah serta dapat diaplikasikan dalam dunia
sebenar murid dan dalam senario dunia yang global.

Sehubungan dengan itu, kurikulum Kesusasteraan Melayu
menyepadukan kemahiran bernilai tambah agar memenuhi
keperluan semasa pengajaran dan pembelajaran. Kemahiran
bernilai tambah yang dimaksudkan ialah kemahiran berfikir,
kemahiran teknologi maklumat dan komunikasi,kemahiran
belajar cara belajar, kajian masa depan, kecerdasan pelbagai,
pembelajaran konstruktivisme, dan pembelajaran  kontekstual.
Penjelasan  tentang kemahiran bernilai tambah dinyatakan di
bawah.

5.1    Kemahiran Berfikir

Kemahiran berfikir diajarkan kepada murid melalui soalan
dan aktiviti  yang memerlukan pemikiran kritis dan kreatif
dalam pelbagai aktiviti.  Kemahiran berfikir sama ada
dari segi mengkonsepsikan idea, menyelesaikan
masalah, atau membuat keputusan adalah penting
dalam kehidupan harian dan kerjaya murid pada masa
depan.

5.2 Kemahiran Teknologi Maklumat dan Komunikasi

Kemahiran teknologi maklumat dan komunikasi perlu
diajarkan kepada murid supaya mereka dapat
menggunakan komputer untuk tujuan komunikasi seperti
menghantar dan menerima e-mel, menggunakan
aplikasi perisian dalam menyempurnakan tugasan
harian, dan mengakses maklumat daripada internet.

5.3    Kemahiran Belajar Cara Belajar

Kemahiran belajar cara belajar perlu diajarkan  kepada
murid supaya mereka peka terhadap teknik
pembelajaran yang berkesan. Penguasaan kemahiran
ini membolehkan murid meningkatkan pengetahuan,
cekap bertindak untuk menghadapi dunia yang sering
berubah, dan mengamalkan pembelajaran seumur
hidup.

5.4    Kajian Masa Depan

Kajian masa depan ialah satu pendekatan pengajaran
untuk mendidik murid agar lebih prihatin terhadap
sesuatu perkara atau isu yang berlaku pada masa
lampau, masa kini, dan masa depan.  Ini bermakna,
murid dapat membuat ramalan, menjangka akibat, serta
mengendalikan perubahan supaya murid mendapat
manfaat yang maksimum.

5.5 Kecerdasan Pelbagai

Kecerdasan pelbagai merangkum verbal-linguistik,
logik-matematik, muzik, kinestetik, visual-ruang, inter-
personal, intrapersonal, dan naturalis. Oleh itu, guru
perlu mengembangkan potensi kecerdasan murid
dengan menyediakan  gaya pembelajaran yang sesuai
dengan minat dan kecenderungan mereka kerana
setiap individu mempunyai kecerdasan dan kebolehan
yang berbeza.

5.6    Pembelajaran Konstruktivisme

Pembelajaran konstruktivisme dalam pendidikan dapat
melahirkan murid yang berupaya membina pemahaman
dan pengetahuan baru mereka sendiri berdasarkan
pengetahuan dan pengalaman sedia ada.  Pembelajaran
ini menjadikan murid lebih faham, yakin, dan seronok
untuk belajar sepanjang hayat.

5.7    Pembelajaran Kontekstual

Pembelajaran kontekstual ialah kaedah pembelajaran
yang mengaitkan isi pelajaran dengan pengalaman
harian individu, masyarakat, dan alam pekerjaan.
Pembelajaran ini disampaikan dalam persekitaran yang
pelbagai secara konkrit, serta melibatkan latih amal dan
berfikir.  Pembelajaran berlaku apabila murid berupaya
menghubungkaitkan pengetahuan baru secara
bermakna dan menghayati kerelevanan pembelajaran
dengan kehidupan mereka.

